
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪৩০
ক্ষণিকা





হে নিরুপমা,

আজিকে আচারে ত্রুটি হতে পারে, করিয়ো ক্ষমা।

দিবালোকহারা সংসারে আজ

কোনোখানে কারো নাহি কোনো কাজ।

জনহীন পথ, ধেনুহীন মাঠ যেন সে আঁকা।

বর্ষণঘন শীতল আঁধারে জগৎ ঢাকা।



হে নিরুপমা,

চপলতা আজি যদি ঘটে তবে করিয়ো ক্ষমা।

তোমার দুখানি কালো আঁখি-’পরে

শ্যাম আষাঢ়ের ছায়াখানি পড়ে,

ঘন কালো তব কুঞ্চিত কেশে যূথীর মালা।

তোমারি ললাটে নববরষার বরণডালা।






 ১ আষাঢ় [১৩০৭]






কৃষ্ণকলি








কৃষ্ণকলি আমি তারেই বলি,

কালো তারে বলে গাঁয়ের লোক।

মেঘলা দিনে দেখেছিলেম মাঠে

কালো মেয়ের কালো হরিণ-চোখ।

ঘোমটা মাথায় ছিল না তার মোটে,

মুক্তবেণী পিঠের ’পরে লোটে।

কালো? তা সে যতই কালো হোক,

দেখেছি তার কালো হরিণ-চোখ।



ঘন মেঘে আঁধার হল দেখে

ডাকতেছিল শ্যামল দুটি গাই,

শ্রামা মেয়ে ব্যস্ত ব্যাকুল পদে

কুটির হতে ত্রস্ত এল তাই।

		 এই পাতা শেষ সম্পাদিত হয়েছে ০৬:০৫টার সময়, ১৩ জুলাই ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

